
1. Qëllimi dhe Objekti 

Qëllimi i kësaj rregulloreje është përcaktimi i rregullave dhe i procedurave të nevojshme për 

paraqitjen dhe shqyrtimin e kërkesave të palëve të treta për spostimin e linjave të sistemit të 

transmetimit 110 kV, 220 kV dhe 400 kV të OST sh.a.  

Dokumenti përfshin parashtrimin e kërkesës, përcaktimin e kritereve bazike të nevojshme teknike, 

që duhet të përmbushin këto kërkesa, miratimin ose refuzimin e kërkesave, detyrimet financiare 

dhe përcaktimet në lidhje me realizimin e spostimit dhe/ose kabllimin e një linje në tërësi ose një 

pjese të saj.  

Aplikimi i kësaj rregulloreje do të gjejë zbatim për këto lloj spostimesh: 

• Spostimin e një linje të transmetimit ajrore ose një pjese të saj, me një linjë gjithashtu 

ajrore; 

• Kalimin nga linja e transmetimit ajrore në linja kabllore nëntokësore në tërësi ose të një 

pjese të saj nga linja e transmetimit ajrore në linjë kabllore apo të kombinuar (këtu e më 

tutje “kabllim”). 

• Spostimin e një linje kabllore T/L 

Kjo rregullore aplikohet për kërkesat për spostim të paraqitura pas hyrjes në fuqi të saj. 

2. Kriteret që duhet të plotësojë kërkesa për spostim nga palë të treta  

Kërkesa për spostim pranë OST-së, mund të bëhet nga një palë e tretë e cila provon se spostimi ka 

për qëllim akomodimin e nevojës së një zhvillimi urban. Cdo kërkesë duhet të respektojë këto 

kritere: 

a. Linja që kërkohet të spostohet nuk paraqet pengesë për planet zhvillimore-hapësinore 

urbanistike. 

b. Linja që kërkohet të spostohet nuk paraqet rrezik për jetën, apo pronën e banorëve të asaj 

zone. 

c. Linja pas spostimit nuk do të shkaktojë pengesa dhe nuk do ta cënojë punën e rregullt, 

stabilitetin dhe sigurinë e operimit të Sistemit të Transmetimit. 

d. Linja pas spostimit nuk do të paraqesë pengesë dhe nuk do t’a kufizojë zhvillimin e 

mëtejshëm të Rrjetit të Transmetimit, infrastrukturës publike dhe private në atë pjesë.  

3. Proçesi dhe etapat për paraqitje dhe shqyrtimin e kërkesës për spostim 

3.1. Tarifat e kërkesës për spostim   

3.1.1 Tarifat e kërkesës për spostim do të paguhen nga cdo palë që kërkon një spostim, me qëllim 

mbulimin e kostove administrative të OST, për shqyrtimin dhe vlerësimin e kërkesës, përgatitjen 

e projektit dhe preventivit për spostimin, ndjekjen dhe zbatimin e projektit teknik për spostimin, 

mbikëqyrjen e ndërtimit, testimit dhe komisionimit etj.  

3.1.2 Tarifat e kërkesës për spostim konsistojnë në: 

a) Tarifa për aplikim. Kjo tarifë është fikse, do të paguhet para paraqitjes së kërkesës dhe i 

bashkëlidhet kërkesës për spostim në momentin e depozitimit në OST. Tarifa për aplikim është: 

• Për Spostimin e një linje të transmetimit ajrore ose një pjese të saj, me një linjë gjithashtu 

ajrore - 450 000 (katërqind e pesëdhjetë mijë) lekë; 

• Për Kalimin nga linja e transmetimit ajrore në linja kabllore nëntokësore në tërësi ose të 

një pjese të saj nga linja e transmetimit ajrore në linjë kabllore apo të kombinuar (këtu e 

më tutje “kabllim”) dhe Spostimin e një linje kabllore T/L – 700 000 (shtatëqind mijë) lekë. 

b) Tarifa për miratimin përfundimtar të kërkesës. Kjo tarifë do të jetë variabël, në funksion të 

spostimit të kërkuar dhe të miratuar nga OST dhe do të këtë këto vlera: 

• Për Spostimin e një linje të transmetimit ajrore ose një pjese të saj, me një linjë gjithashtu 

ajrore -  950 000 (nëntëqind e pesëdhjetë mijë) lekë/km;  

• Për Kalimin nga linja e transmetimit ajrore në linja kabllore nëntokësore në tërësi ose të 

një pjese të saj nga linja e transmetimit ajrore në linjë kabllore apo të kombinuar (këtu e 

më tutje “kabllim”) dhe Spostimin e një linje kabllore T/L – 3 250 000 (tre milion e dyqind 

e pesëdhjetë mijë) lekë/km. 

Pagesa e kësaj tarife bëhet nga kërkuesi në përputhje me parashikimet e pikës 3.3.2 të kesaj 

rregulloreje. 

3.1.3 Pagesat e tarifave të kërkesës për spostim kryhen me transfertë bankare. Tarifat e  kërkesës 

për spostim  janë të pakthyeshme në çdo rrethanë.  

3.2 Paraqitja dhe Shqyrtimi i kërkesës 

3.2.1 “Kërkesa për spostim nga palë të treta”, bëhet me shkrim,  shoqërohet me dokumentacionin 

e pagesës së “tarifës aplikimit të kërkesës për spostim” dhe duhet të përmbajë: 

a. Identifikimin e kërkuesit, të dhënat e tij ose përfaqësuesit të tij ligjor, detajet e kontaktit; 

b. Arsyet e spostimit; 

c. Indikimin e llojit të spostimit sipas pikës 1 të kësaj rregulloreje, shpjegim i hollësishëm 

i spostimit që kërkohet sipas projektit paraprak, duke identifikuar pjesën e sistemit të 

transmetimit që preket nga spostimi;   

d. Identifikim paraprak i pronave që do të preken nga spostimi i kërkuar dhe garantimi i 

të drejtës së pronësisë së dhe të drejtës /servitutit të kalimit të OST sh.a., për këto prona; 

e. Afatin e kërkuar për realizimin e spostimit. 

3.2.2 Me marrjen e kërkesës për spostim, OST vlerëson paraprakisht nëse plotësohen kushtet e 

parashikuara në këtë rregullore. Në rast se këto kushte nuk plotësohen, OST ka të drejtë të refuzojë 

kërkesën ose të kërkojë plotësimin e tyre brenda afatit të përcaktuar nga OST. Nëse plotësimet nuk 

bëhen brenda afatit të caktuar nga OST, kërkesa konsiderohet automatikisht e refuzuar. 

3.2.3 Më pas, OST vlerëson mundësinë e realizimit të spostimit nga pikëpamja e kritereve teknike. 

Nëse kriteret teknike të aplikueshme nuk e lejojnë realizimin e spostimit sipas llojit të spostimit të 

kërkuar nga pala, OST do t’i propozojë kërkuesit që spostimi të bëhet sipas llojit të spostimit që 

lejojnë kriteret teknike. 

3.2.4 Pas përcaktimit të llojit të spostimit, OST kalon në hartimin e projektit të zbatimit të 

spostimit, duke u nisur nga propozimi i kërkuesit por duke mbajtur parasysh kërkesat teknike të 

rrjetit të transmetimit, rregulloret teknike, apo standartet nderkombetare relevante, si dhe 

legjislacionin në fuqi. Projekti nënkupton projektin e zbatimit i cili përfshin të gjitha vizatimet, 

skicat, kalkulimet si nga pjesa teknike (elektrike, telekomunikacioni etj)  ashtu edhe ajo ndërtimore 

të cilat janë në harmoni me standardet teknike të aplikueshme për hartimin e projektit për linjat 

ajrore dhe/ose ato kabllore nëntokësore. 

3.2.5 OST përgatit preventivin, mbi bazë të projekt zbatimit të përgatitur nga ana e saj, që pasqyron 

të gjitha kostot që OST do të përballojë për shkak të spostimit. 

3.2.6 OST i komunikon kërkuesit propozimin për rezultatin e shqyrtimit të kërkesës për spostim, 

që përfshin: Projekti Zbatimin, Afatin e realizimit të spostimit, Preventivin dhe pronat të cilat për 

shkak të spostimit duhet të kalojnë në pronësi të OST si dhe (kur është rasti) ato për të cilat OST-

së i garantohet e drejta e kalimit me servitut. 

3.3 Detyrimet e kërkuesit pas marrjes së propozimit 

3.3.1 Kërkuesi brenda 15 ditësh kalendarike kthen përgjigje me shkrim për pranimin ose refuzimin 

e propozimit të OST. Kërkuesi nuk ka të drejtë të hyjë në negocime me OST për propozimin. Në 

rast përgjigje pozitive, kërkuesi paguan shumën e plotë të preventivit në llogarinë bankare të OST, 

brenda 15 ditësh kalendarike nga lëshimi i faturës nga OST. 

3.3.2 Kërkuesi brenda 2 muajve nga pranimi i propozimit, përmbyll të gjitha procedurat për 

kalimin e pronësisë në emër të OST dhe të kontratave të servitutit që i japin OST-së të drejtën e 

kalimit, të pronave të parashikuara në propozim. Në momentin që kërkuesi (brenda afatit), 

përmbush detyrimin për kalimin e pronësisë në emër të OST, ai paguan edhe tarifën për miratimin 

përfundimtar të kërkesës (të parashikuar në pikën 3.2.1/b të kësaj rregulloreje) dhe njofton OST-

në për përmbushjen e gjithë kushteve të pikës 3.3 të kësaj rregulloreje. 

3.4  Përgjigja përfundimtare e OST mbi kërkesën për spostim 

3.4.1 Në rast se kërkuesi dështon në përmbushjen e detyrimeve të pikës 3.3.2 të kësaj rregulloreje, 

brenda afateve, OST i kthen atij vlerën e preventivit që ka paguar në llogarinë e OST. 

3.4.2 Brenda 15 ditëve kalendarike nga përmbushja e detyrimeve të pikës 3.3. të kësaj rregulloreje, 

OST i kthen pergjigje përfundimtare kërkuesit për pranimin e spostimit dhe fillon procedurat 

përkatëse për realizimin e tij. 

3.4.3 OST nuk mban përgjegjësi për rastet kur spostimi ka vonesa ose dështon të realizohet. Në 

këtë rast OST i kthen kërkuesit, vlerën e preventivit që ka paguar në llogarinë e OST. Kërkuesi 

nuk ka të drejtë të ngrejë asnjë pretendim ndaj OST në lidhje me vonesat apo dështimin e  

spostimit. 

3.4.4 OST njofton me shkrim kërkuesin për përfundimin dhe vënien në punë të spostimit. 

3.5 Kërkesat për spostim për linjat e sistemit të transmetimit në proces ndërtimi nga OST 

3.5.1 Kërkesat e paraqitura për spostim linje, gjatë periudhës kur kjo linjë po ndërtohet nga OST, 

nëpërmjet Kontraktorit të përzgjedhur për realizimin e saj; duhet të përmbushin të gjitha 

parashikimet e kësaj rregullore (përfshirë edhe pagesën e tarifave), me përjashtim të rasteve të 

trajtuara në pikat si më poshtë vijon: 

3.5.2 Me marrjen e kërkesës për spostim, OST vlerëson paraprakisht mundësinë e realizimit të 

spostimit nga pikëpamja e kritereve teknike. Nëse kriteret teknike të aplikueshme nuk e lejojnë, 

realizimin e spostimit sipas llojit të spostimit të kërkuar nga pala, OST do t’i propozojë kërkuesit 

që spostimi të bëhet sipas llojit të spostimit që lejojnë kriteret teknike.  

3.5.3 Pas përcaktimit të llojit të spostimit, OST harton projektin e zbatimit të spostimit sipas 

parashikimeve të pikës 3.2.4 të kësaj Rregullore, duke u nisur nga propozimi i kërkuesit por duke 

mbajtur parasysh kërkesat teknike të rrjetit të transmetimit, projektit sipas të cilit po ndërtohet linja 

(që kërkohet të spostohet), dakortësisë me kontraktorin, financuesit përkatës (nëse është rasti) dhe 

legjislacionit në fuqi.  

3.5.4 OST përgatit preventivin që pasqyron të gjitha kostot që kërkuesi do të përballojë për shkak 

të spostimit. 

3.5.5 OST i komunikon kërkuesit propozimin për rezultatin e shqyrtimit të kërkesës për spostim, 

që përfshin: Projekt Zbatimin, Afatin e realizimit të spostimit, Preventivin dhe pronat të cilat për 

shkak të spostimit duhet të kalojnë në pronësi të OST si dhe (kur është rasti) ato për të cilat OST-

së i garantohet e drejta e kalimit me servitut. 

3.5.6 Me marrjen e propozimit nga OST, kërkuesi do të veprojë sipas kërkesave të pikës 3.3 të 

kësaj Rregullore.  

3.5.7 Brenda 30 ditëve kalendarike nga pagesa e vlerës së preventivit nga kërkuesi, OST i kthen 

pergjigje përfundimtare kërkuesit për pranimin e spostimit dhe fillon procedurat përkatëse për 

realizimin e tij.  

3.5.8 Punimet për kryerjen e spostimit do të kryhen nga Kontraktori me të cilin OST ka lidhur 

kontratën përkatëse për ndërtimin e linjës, sipas Projektit të hartuar nga OST dhe të gjitha kostot e 

spostimit do të mbulohen nga kërkuesi. 

3.5.9 OST nuk mban përgjegjësi për rastet kur postimi ka vonesa ose dështon të realizohet. Në këtë 

rast OST i kthen kërkuesit, vlerën e preventivit që ka paguar në llogarinë e OST sh.a. Kërkuesi 

nuk ka të drejtë të ngrejë asnjë pretendim ndaj OST në lidhje me vonesat apo dështimin e  

spostimit. 

3.5.10 OST njofton me shkrim kërkuesin për përfundimin dhe vënien në punë të spostimit. 

3.6 Të ndryshme 

Palët e treta që kërkojnë spostime, nuk kanë të drejtë të ngrenë asnjë pretendim në lidhje me 

trajtimin e kërkesës për spostim nga ana e OST, qoftë për refuzimin e saj, qoftë për mënyrën e 

miratimit dhe/ose realizimit të spostimit. 

Kjo rregullore publikohet në faqen zyrtare të OST në web. 

